“Y mae dy holl waith yn dy foli”

Croeso i
Gadeirlan
Deiniol Sant

ym Mangor.

Rydych chi’n sefyll rwan
lle safodd Deiniol bron i
fileniwm a hanner yn ol.

Yma, yny flwyddyn
525, bu iddo gynnull o’
gwmpas gymuned lawn
ftydd, gobaith a chariad,
gan godi o’i chwmpas
ffens gyll—y bangor
gwreiddiol—iddi’n gysgod
ac yn noddfa.

Ein gweddi yw y cewch
chwithau, hefyd, eich
cofleidio yma gan yr un
ftydd, gobaith a chariad
a gyhoeddir gennym
heddiw ac sy’n ein
cyfareddu o hyd.

Yn Cymun
hwn...

Yn y Cymun hwn byddwn yn cwrdd &
Christ mewn bara a gwin, ei Gorff a'i
Waed ef gyda ni.

Wrth inni ymgynnull, byddwn
1 yn paratoi ein hunain i gwrdd a
Christ trwy gyffesu ein pechodau
-y ffyrdd yr ydym wedi galaru Duw
yn ein bywydau — ac yn derbyn
gollyngdod, sef sicrwydd o faddeuant
Duw.

Yna rydyn ni'n gwrando ar
2 ddarlleniadau o'r Beibl, gan

ganfod yno arweiniad, her,
cysur a newydd da gan Dduw.
Ymatebwn trwy gyhoeddi ein ffydd
yn y Drindod Sanctaidd a chynnig i
Dduw ein gweddi dros bawb mewn
angen.

Yn galon i'n haddoliad heddiw,
8 byddwn yn cymryd bara a gwin,

byddwn yn gofyn am fendith
gweddnewidiol Duw arnynt, yn torri’r

bara, ac — fel aelodau o Gorff toredig,
trwsiedig Crist — byddwn yn Cymuno.

Daw ein haddoliad i ben wrth
inni dderbyn bendith Duw, yn
gynhaliaeth inni wrth ymadael.

Waeth pa mor bell yn él'y
gwnaethoch hynny ddiwethaf, mae
croeso i chi Gymuno yma heddiw. Os
hoffech chi Gymuno am vy tro cyntaf,
neu gael eich Bedyddio, siaradwch ag
aelod o dim yr Gadeirlan.

Ceir ffydd, gobaith a chariad yma i
bawb.



Addoli gyda ni heddiw

Mae'r llyfryn hwn yn cynnwys popeth
a ddywedir ac a genir yn ystod ein
haddoliad heddiw. Fe'ch gwahoddir

i fynd &'r llyfryn adref gyda chi, i
fyfyrio yn eich amser eich hun ar y
geiriau sanctaidd sydd ynddo. Fodd
bynnag, nid darllen neu arsylwi

ydi addoli — ond gweithgaredd, a
ninnau’n cymryd rhan, ochr yn ochr
a'r rhai sy’n cynnull gyda ni ac, y tu
hwnt i hynny, ochr yn ochr & llu’r nef
i gyd. Dyrchefwch, felly, eich llygaid;
sylwch ar liw, golau, sain, symudiad

a harddwch; codwch eich llais;
cyfranogwch yn yr hyn a fydd yn eich
gweddnewid, o roi iddo'r cyfle.

Yn ystod ein haddoliad, rydyn ni'n
dweud ac yn canu gyda'n gilydd y
testun mewn teip trwm. Darperir
cyfieithiadau o ieithoedd tramor.
Mae croeso ichi wneud arwydd o'r
Groes pan fydd y geiriau wedi'u
marcio ag *%. Cynigir cyfarwyddiadau
eraill (rhuddellau) mewn teip coch;
os ydych chi’'n ei chael hi'n fwy
cyfforddus, eisteddwch yn hytrach na
sefyll neu benlinio.

Hygyrchedd

Mae dolen glyw ar waith — gosodwch
gymhorthion clyw i'r lleoliad T.

Mae copiau print bras o'r llyfryn hwn
ar gael gan y stiwardiaid.

Os oes angen waffer heb glwten
arnoch (yn cydymffurfio &'r gofyniad
canonaidd am 20 rhan o glwten fesul
miliwn), rhowch wybod i stiward.

Mae tai bach ym mhen dwyreiniol y
Gadeirlan, trwy'r drws i'r chwith o'
sgrin y Cwir.

Os bydd angen i ni adael y Gadeirlan
mewn argyfwng, arhoswch ar eich
heistedd a dilynwch gyfarwyddiadau'r
stiwardiaid.

Plant a theuluoedd ifanc

Nid oes darpariaeth ffurfiol yr
wythnos hon i blant ond mae bocs
o adnoddau ar gael a rhywfaint o le
diogel wedi'i neilltuo yng Nghapel
Mair ar gyfer rhieni a phlant a hoffai
wneud defnydd ohonynt.

O’r Ddarllenfa a Buchedd Bangor

Pob wythnos, anfonir ebost O'r
Ddarllenfa at danysgrifwyr gyda
hysbysiadau ynghyd & delweddau
wythnosol o fywyd y Gadeirlan a'r
Ardal Weinidogaeth. Os nad ydych
chi eisoes yn danysgrifiwr, dilynwch
y cod QR, neu ewch i cadeirlan.
eglwysyngnghymru.org.uk/
Darllenfa/

Buchedd Bangor yw ein cylchgrawn
rheolaidd, sy’n cynnig cymysgedd

o ddefnydd ysbrydol a gwybodaeth
ymarferol am ein bywyd ar y

cyd. Mynnwch gopi heddiw, neu
ddilynwch y cod QR i ddarllen arlein.

Buchedd
Bangor

O’r Ddarllenfa
From the Lectern




Trefn y gwasanaeth

Wedi’r hysbysiadau, codwn ar ein traed ar ganiad y gloch

Cynnull

Emyn

olwn di, O Dduw ein tadau,
uchel wyl o foliant yw;
awn i mewn i'th byrth a diolch

ac offrymwn ebyrth byw;
cofiwn waith dy ddwylo arnom
a’'th amddiffyn dros ein gwlad;
tithau, o'th breswylfa sanctaidd,
gwél a derbyn ein mawrhad.

Ti a chariad Tad a'n ceraist
yn yr oesoedd bore draw,
o dywyllwch i oleuni

fe'n tywysaist yn dy law;




cawsom di ymhob cenhedlaeth
fel dy enw’n gadarn lér,

cysgod gwell na’r bryniau uchel
ac na chedyrn donnau’r mér.

Cudd ni eto dan dy adain
a bydd inni'n fur o dan,
tywys di ein tywysogion
megis gynt a’th Ysbryd Glan;
par i'n cenedl annwyl rodio
yn dy ofn o oes i oes
gyda’i ffydd yng ngair y cymod,
gyda’i hymffrost yn y Groes.
Geiriau
Eifion Wyn (Eliseus Williams; 1867-1926)

Cerddoriaeth | “Blaenwern”
William Penfro Rowlands (1860-1937)

Parhawn ar ein traed tan ddiwedd y Weddi Gasgl
Cyfarchiad

¥ Yn enw'r Tad, a'r Mab, a'r Ysbryd Glan.
Amen.

Gras a thangnefedd a fo gyda chwi.
A'th gadw di yng nghariad Crist.

“Y mae dy holl waith yn dy foli, O Dduw, a'th saint yn dy
fendithio.”

Cyffes

Gan gynnull i ddathlu’r Cymun Bendigaid er gogoniant i Dduw,
ymbaratown gan gyffesu ein pechodau,

ni &'n gelwir i ddilyn 6l-troed santeiddrwydd,
ni sy’n anwadl ar y daith,

ni sydd angen buchedd y saint yn ganllaw,
a’u gweddiau’n gynhaliaeth gyson.




Cyd-weddiwn.

Dad nefol,

yr ydym wedi pechu ar feddwl, gair a gweithred,
a heb wneud yr hyn a ddylem.

Mae’n wir ddrwg gennym,

ac yr ydym o ddifrif yn edifarhau.

Er mwyn dy Fab lesu Grist a fu farw drosom,
maddeua inni'r cwbl a aeth heibio

ac arwain ni yn ei ffordd ef

i gerdded fel plant y goleuni.

Amen.

Yr hollalluog Dduw a drugarhao wrthych,
% maddau ichwi a'ch rhyddhau o bechod,
a'ch cadw yn y bywyd tragwyddol.
Amen.

Parhawn ar ein traed
Kyrie eleison

Kyrie eleison. Christe eleison. Kyrie eleison.

Cyfieithiad
Arglwydd trugarha. Crist trugarha. Arglwydd
trugarha.

Cerddoriaeth
Offeren Fer, Dilys Elwyn-Edwards (1918-2012)

Parhawn ar ein traed

Gweddi Gasgl

Gweddiwn.

ollalluog Dduw, sy’n galw dy etholedigion o bob cenedl,
ac yn dangos dy ogoniant yn eu buchedd: gweddiwn

arnat ganiatau i ni, gan ddilyn esiampl Saint Cymru, a
chael ein cyfnerthu gan eu cymdeithas, fod yn ffrwythlon mewn
gweithredoedd da, er mawl i'th Enw sanctaidd; trwy lesu Grist
ein Gwaredwr.

Amen.

Eisteddwn




Gair
Salmyddiaeth

Y Teyrnas fythol yw dy deyrnas; byth y pery dros y byd.
R Teyrnas fythol yw dy deyrnas; byth y pery dros y byd.

Mawr wyt ti, O Dduw, a theilwng iawn o fawl, ac y mae dy
fawredd yn anchwiliadwy.

Molianna'’r naill genhedlaeth dy waith wrth y llall, a mynegi dy
weithredoedd nerthol.

R Teyrnas fythol yw dy deyrnas; byth y pery dros y byd.
Dygant i gof dy ddaioni helaeth, a chanu am dy gyfiawnder.

Graslon a thrugarog wyt ti, O Dduw, araf i ddigio, a llawn
ffyddlondeb.

R Teyrnas fythol yw dy deyrnas; byth y pery dros y byd.

Yr wyt ti, O Dduw, yn dda wrth bawb, ac y mae dy drugaredd
tuag at dy holl waith.

Y mae dy holl waith yn dy foli, O Dduw, a'th saint yn dy
fendithio.

R Teyrnas fythol yw dy deyrnas; byth y pery dros y byd.

Salm 145:3-4, 7-10
Cerddoriaeth
Joe Cooper




Darlleniad

Darlleniad o'r Datguddiad i Sant loan y Difinydd.

‘ N J ele: A daeth llais allan o'r orsedd yn dweud: “Molwch

ein Duw ni, chwi ei holl weision ef, a’r rhai sy’n ei

ofni ef, yn fach a mawr.” A chlywais lais fel swn tyrfa

fawr a swn llawer o ddyfroedd a swn taranau mawr yn dweud:
“Halelwia! Oherwydd y mae'r Arglwydd ein Duw, yr Hollalluog,
wedi dechrau teyrnasu. Llawenhawn a gorfoleddwn, a rhown
iddo’r gogoniant, oherwydd daeth dydd priodas yr Oen, ac
ymbaratddd ei briodferch ef. Rhoddwyd iddi hi i'w wisgo liain
main disglair a glan, oherwydd gweithredoedd cyfiawn y saint
yw'r lliain main.”

Clywch air bywyd i'n byd.
Diolch a fo i Dduw.

Datguddiad 19:5-8

Codwn ar ein traed, gan droi i wynebu Llyfr yr Efengylau yng Nghorff yr Eglwys




Efengyl

YV Haleliwia. Haleliwia. Haleliwia. Rz Haleliwia. Haleliwia.
Haleliwia. ¥ Fel yr anfonaist ti fi i'r byd, yr wyf fi'n eu hanfon
hwy i'r byd. Rz Haleliwia. Haleliwia. Haleliwia.

Gras a thangnefedd a fo gyda chwi.
A'th gadw di yng nghariad Crist.

Gwrandewch yr Efengyl Sanctaidd yn 61 % Sant loan.
Gogoniant i ti, O Grist.

ryd hynny: Cododd lesu ei lygaid i'r nef a dywedodd, “Fel
Byr anfonaist ti fi i'r byd, yr wyf fi'n eu hanfon hwy i'r byd.

Ac er eu mwyn hwy yr wyf fi'n fy nghysegru fy hun, er
mwyn iddynt hwythau fod wedi eu cysegru yn y gwirionedd.
Ond nid dros y rhain yn unig yr wyf yn gweddio, ond hefyd dros
y rhai fydd yn credu ynof fi trwy eu gair hwy. Rwy'n gweddio
ar iddynt oll fod yn un, ie, fel yr wyt ti, O Dad, ynof fi a minnau
ynot ti, iddynt hwy hefyd fod ynom ni, er mwyn i’r byd gredu
mai tydi a’'m hanfonodd i. Yr wyf fi wedi rhoi iddynt hwy y
gogoniant a roddaist ti i mi, er mwyn iddynt fod yn un fel yr
ydym ni yn un: myfi ynddynt hwy, a thydi ynof fi, a hwythau felly
wedi eu dwyn i undod perffaith, er mwyn i'r byd wybod mai tydi
a’'m hanfonodd i, ac i ti eu caru hwy fel y ceraist fi.”

Dyma Efengyl ein Gwaredwr.
Moliant i ti, O Grist.

loan 17:18-23

Eisteddwn ar gychwyn y bregeth

1}

Pregeth yn y gyfres “Gwyn eu byd y rhai pur eu calon’
“Y mae dy holl waith yn dy foli” | Seintiau Cymru

Yr Is-Ddeon

Ar derfyn y bregeth, codwn ar ein traed




Credo

Ar y cyd, gadewch inni gadarnhau ein ffydd.

Yr wyf yn credu ac yn ymddiried yn Nuw Dad,
a greodd bopeth sydd.

Yr wyf yn credu ac yn ymddiried yn ei Fab lesu Grist,
a brynodd ddynolryw.

Yr wyf yn credu ac yn ymddiried yn ei Ysbryd Glan,
sy’'n rhoi bywyd i bobl Dduw.

Yr wyf yn credu ac yn ymddiried yn un Duw,
% Dad, Mab ac Ysbryd Glan.
Amen.

Ymbiliau

Gyda'n holl galon a’'n holl feddwl gweddiwn ar Dduw.

Eisteddwn neu benliniwn

Defnyddiwn yr ymatebion

Y O Dduw, yn dy drugaredd,
R; Gwrando ein gweddi.

V Gorffwys tragwyddol dyro iddynt, O Dduw.
R/ A llewyrched goleuni gwastadol arnynt.
V % Gorffwysed hwy mewn tangnefedd.

R: A chyfodi mewn gogoniant.

Y Dad trugarog,

R Derbyn y gweddiau hyn

er mwyn dy Fab, ein Gwaredwr lesu Grist.
Amen.

Codwn ar ein traed, a gwneir Casgliad yn ystod yr emyn

Cymun

Emyn

a foed cydweithwyr Duw
N byth yn eu gwaith yn drist

wrth ddwyn y meini byw
i'w dodi’n nhemel Crist:

llawenydd sydd, llawenydd fydd
i bawb sy’n gweithio ‘ngolau ffydd.

Mae gweithwyr gorau’r ne’
yn marw yn eu gwaith,

ond eraill ddaw’n eu lle

ar hyd yr oesoedd maith;

a ffyddlon i'w addewid fry
yw’r hwn a fu'n sylfaenu'r ty.

Mae'r lesu eto’'n fyw,

a’r gwaith sydd dan ei law;

ar gyfer gweithwyr Duw

mae bendith oesau ddaw:

llawenydd mawr ynghyd a gawn

ryw ddydd, wrth weld y ty yn llawn.
Geiriau
Elfed (Howell Elvet Lewis, 1860-1953)

Cerddoriaeth | “Darwall”
John Darwall (1731-1789)

Parhawn ar ein traed tan y rhannwn y Tangnefedd

"



Offrwm

Deuwn i'r fangre hon &'r bara sy’n gynhaliaeth.
Fe ddaw inni’'n fara'r bywyd.

Deuwn i'r fangre hon &'r gwin sy’n mwyneiddio.
Fe ddaw inni'n waed einioes y byd.

Gweddi Ewcharistaidd

Gras a thangnefedd a fo gyda chwi.
A'th gadw di yng nghariad Crist.

Dyrchefwch eich calonnau.
Yr ydym yn eu dyrchafu at yr Arglwydd.

Diolchwn i'r Arglwydd ein Duw.
lawn yw rhoi ein diolch a’n clod.

lawn yn wir, ein dyletswydd a'n llawenydd bob amser ac ym
mhob lle, yw diolch i ti, Dad Sanctaidd, hollalluog a bythfywiol
Dduw, trwy lesu Grist ein Harglwydd.

Yr adlewyrchir ei ogoniant ym mywydau dy saint. Ynddynt
hwy rhoist inni esiamplau o ffyddlondeb a chariad. Yn eu
sancteiddrwydd canfyddwn anogaeth a gobaith. Mewn
cymundeb & hwy rhannwn yn undod dy deyrnas.

Sanct, Sanct, Sanct, Arglwydd Dduw’r lluoedd, nef a daear sy'n
llawn o'th ogoniant. Gogoniant a fo i ti, O Arglwydd goruchaf.

% Bendigedig yw'r hwn sy'n dyfod yn enw’r Arglwydd. Hosanna
yn y goruchafion.

Cerddoriaeth
Offeren Fer, Dilys Elwyn-Edwards (1918-2012)

Parhawn ar ein traed

Pob moliant a diolch i ti, y gwir a’r bywiol Dduw, Créwr pob
peth, Rhoddwr bywyd. Lluniaist ni ar dy ddelw dy hun, ond

yr ydym ni wedi difwyno’r ddelw honno a syrthio’n brin o'th
ogoniant. Rhoddwn ddiolch i ti am anfon dy Fab i rannu ein
bywyd ni; fe'i hildiaist i farwolaeth fel y céi’r byd ei achub, a'i
atgyfodi oddi wrth y meirw fel y bo i ni fyw ynddo ef, ac yntau
ynom ninnau.

Sancteiddia &'th Ysbryd y bara hwn a’r gwin hwn, dy roddion
inni, fel y bont i ni yn gorff a gwaed ein Hiachawdwr, lesu Grist.

Y nos y bradychwyd ef, cymerodd fara ac, wedi rhoi diolch,

fe'i torrodd a'i roi i'w ddisgyblion, gan ddweud, Cymerwch,
bwytewch; hwn yw fy nghorff a roddir drosoch: gwnewch hyn er
cof amdanaf. %

Yr un modd ar 6l swper cymerodd y cwpan, ac, wedi rhoi
diolch, fe'i rhoddodd iddynt, gan ddweud, Yfwch o hwn bawb,
oherwydd hwn yw fy ngwaed o'r cyfamod newydd a dywelltir
drosoch a thros lawer er maddeuant pechodau: gwnewch hyn
bob tro yr yfwch ef er cof amdanaf. &

Cyhoeddwn ddirgeledd y ffydd.

Bu farw Crist.
Atgyfododd Crist.
Daw Crist mewn gogoniant.

Fel y gorchmynnodd ef inni, O Dad, yr ydym yn cofio lesu
Grist, dy Fab. Gan gyhoeddi ei farwolaeth fuddugoliaethus, a
chan ymlawenhau yn ei atgyfodiad, a disgwyl iddo ddod mewn
gogoniant, deuwn &'r bara hwn a'r cwpan hwn i ti. Derbyn ein
haberth o ddiolch a moliant.

Adfer ac adfywia dy holl bobl, adnewydda ni a phawb y
gweddiwn trostynt &'th ras a’th * fendith nefol a derbyn ni yn
y diwedd gyda’th holl saint i'r llawenydd diderfyn hwnnw a
addawyd inni gan dy Fab, ein Harglwydd lesu Grist.

Trwyddo ef, gydag ef, ynddo ef, yn undod yr Ysbryd Glan,
eiddot ti, Dad hollalluog, yw pob anrhydedd a gogoniant, yn oes
oesoedd.

% Amen.

Parhawn ar ein traed

13



Gweddi’r Arglwydd

Fel y dysgodd ein Hiachawdwr ni, gweddiwn yn hyderus:

in Tad, yr hwn wyt yn y nefoedd, sancteiddier
Edy enw, deled dy deyrnas, gwneler dy ewyllys;

megis yn y nef, felly ar y ddaear hefyd. Dyro i ni
heddiw ein bara beunyddiol a maddau i ni ein dyledion,
fel y maddeuwn ninnau i'n dyledwyr. Ac nac arwain ni i
brofedigaeth; eithr gwared ni rhag drwg. Canys eiddot ti
yw'r deyrnas, a'r gallu, a’r gogoniant, yn oes oesoedd.
Amen.

Tangnefedd

Rwyt ti, O Dduw, yn gweu ynghyd dy etholedigion
yn un cymundeb a chymdeithas yn nirgel Gorff dy Fab;
ei Gorff torredig, gogoneddus yn gyflawn mewn tangnefedd.

Tangnefedd y Bythol Dduw a fo gyda chwi bob amser.
A'th gadw di yng nghariad Crist.

Rhannwn arwydd o Dangnefedd.

Rhannwn arwydd o Dangnefedd; yna penliniwn neu eisteddwn

Torri

Oen Duw, sy’n dwyn ymaith bechodau’r byd: trugarha wrthym.
Oen Duw, sy’n dwyn ymaith bechodau’r byd: trugarha wrthym.
Oen Duw, sy'n dwyn ymaith bechodau’r byd: dyro inni dy
dangnefedd.

Cerddoriaeth
Offeren Fer, Dilys Elwyn-Edwards (1918-2012)

14



Cymuno

¥ lesu yw Oen Duw sy’n dwyn ymaith bechodau’r byd.
Gwyn eu byd y rhai a elwir i'w swper.

Waredwr, nid wyf yn deilwng i‘th dderbyn,

ond dywed y gair a chaf fy iachau.

Deuwn i Gymuno, gan ddilyn cyfarwyddyd y Stiwardiaid, o’r Afrlladen Sagrafennol
ac, os y dymunwn, o’r Gwerthfawr Waed

Motét

O beata Trinitas:

the earth, the rainfall and the grass.
bless this land through which we pass,
O beata Trinitas.

Drindod Sanctaidd ddiwahan:
gair a llais a cherdd ein can,

dyro'th ras drwy’n henaith lan,
Drindod Sanctaidd ddiwahan.

Holy blessed Trinity:
the well, the river and the sea,
guide us to the mystery,
holy blessed Trinity.
Geiriau
Grahame Davies

Cerddoriaeth
Paul Mealor

Ar 6li bawb Gymuno, safwn i ganu’r emyn

15



Emyn

m bob sant fu'n tramwy’n daear
Aym mhylgeiniol oesau Cred,
rhoddwn foliant i ti, Arglwydd,
ac aed byth eu bri ar led.
Hwy a glymodd, hwy a glymodd,
Gymru’n bron, wrth bren y Groes.

Hwy a’n dysgodd am y preseb,
am yr ing a'r trydydd dydd,

ac a ddug i werin ofnog
waredigaeth trwy y ffydd;
mae eu llannau, mae eu llannau
eto’n gartre'r dwyfol rin.

Hwy a’'n dysgodd trwy eu buchedd
a'u pregethu’n ffordd i fyw:
gnweuthur barn, mawrhau trugaredd,
rhodio’n isel gyda Duw.

Trwy eu hanes, trwy eu hanes
galwant eto i lwybrau'r nef.

Arnom deued heddiw ddeuparth
o'u sancteiddrwydd llachar hwy,
fel bo saint i'w gweled eto
yn cyniwair ym mhob plwy’,
a’'n dengarwch, a’'n dengarwch
yn corlannu Cymru i Grist.

Geiriau

John Edward Williams

Cerddoriaeth | “Rhondda™
Moses Owen Jones (1842-1908)

Parhawn ar ein traed
Gweddi OI-Gymun
Gweddiwn.
r hyn a gymerasom, O Dduw, &'n genau, dyro i ni ei
dderbyn & chalon lan; ac o fod yn rhodd dymhorol, boed
i ni'n feddyginiaeth dragwyddol; drwy lesu Grist ein

Gwaredwr.
Amen.

Ymadael

Gras a thangnefedd a fo gyda chwi.
A'th gadw di yng nghariad Crist.

ydded i Dduw, ffynhonnell pob daioni, inni'n lwybr a
Bchydymaith ar y daith, er mwyn inni ofalu am greadigaeth
dda Duw a dwyn ffrwyth cyfiawnder yn ein buchedd; a
bendith Duw hollalluog, y Tad, % y Mab, a’r Ysbryd Glan, a fo yn
eich plith ac a drigo gyda chwi yn wastad.
Amen.

Awn ymaith mewn tangnefedd.
Yn Enw Crist. Amen.

Parhawn ar ein traed hyd nes i’r gweinidogion ymadael; yna eisteddwn neu ymadael

Offrymddarn ar yr organ
‘Siyahamba’ o Dair Can Fyd-eang, John Behnke

Hysbys

Dygwyl y Meirw

Bu'n coffadwriaeth o'r Holl Eneidiau
gyda Chymun ar Gan dros y Meirw
nos Fercher 2 Tachwedd, gyda’r Cér
yn canu gosodiad John Rutter o'r
Requiem, yn oedfa o bwys ger bron
cynulledifa deilwng. Mae'n diolch

yn fawr i'n cerddorion gwadd a'r
rhai o bob cwr o deulu’r Gadeirlan a
fu’n cynorthwyo gyda’r addoliad a'r
lletygarwch ar y noson.

Gosber ar Gan

Da oedd croesawu Cor Eglwys y
Santes Fair, Conwy i ymuno & Choér
y Gadeirlan yn y Gosber ar Gan y
Sul diwethaf. Edrychwn ymlaen at
gydweithio pellach yn y dyfodol

Sul y Cofio

Y Sul nesaf, ar Sul y Cofio, disodlir
ein Cymun Bendigaid ar Gan a'r
Choral Holy Eucharist gan Wasanaeth
Coffa Dinas Bangor, sy'n dechrau yn
y Gadeirlan am 10am, ac yn gorffen
wrth y Gofeb &r Ddau Funud o
Dawelwch a’r Gosod Torchau o 11am.

Cynhelir Defod Goffa fer, dan
arweiniad y Canon Canghellor

a'r Canon Bencantor gyda Chér

y Gadeirlan, ym mhresenoldeb
Arglwydd Raglaw Ei Fawrhydi ddydd
Gwener 11 Tachwedd am 11am wrth
y Gofeb.

Sunday Worship ar Radio 4

Ein Hesgob Cynorthwyol fu'n arwain
Sunday Worship ar Radio 4 fore
heddiw — a gellir gwrando eto ar-lein.
Recordiwyd yr addoliad ar lethrau’r
Wyddfa, ac mae’n cynnwys Cér y
Gadeirlan yn canu’r emynau. Diolch
i'n cerddorion am roi o'u hamser

i deithio i Eryri i fod yn rhan o'r
darllediad.

Datganiadau Paned

Pob dydd lau

11.15am am 45 munud
Paned a chacen o 10.45am

10 Tachwedd | Joe Cooper |
Trombén

Mae Joe Cooper, Cyfarwyddwr Cerdd
y Gadeirlan, yn perfformio gweithiau
rhamantus ar gyfer y trombdn, gan
gynnwys gwaith cyfansoddwyr fel
Mahler, Rimsky-Korsakov a Guilmant.

Yn Storiel, “Angerdd am Lyfrau®

Mae ein cymdogion, Storiel, yn cynnal
Darlithoedd Shankland Prifysgol
Bangor eleni fel cyfres o sgyrsiau
amser cinio dydd Gwener (12.30pm-
1.30pm) ar drysorau o Lyfrgell y
Brifysgol. Ar y dydd Gwener nesaf, 11
Tachwedd, bydd Helen Wilcox, ffrind
i'r Gadeirlan, yn siarad am Coryat’s
Crudities, llyfr teithio o ddechrau’r
17eg ganrif.



Yr wythnos

Dydd Llun | Monday
12.30pm Cymun | Eucharist

5.30pm Gosber ar Gan | Choral
Evensong

Dydd Mawrth | Tuesday
9.00am Camau Bach
12.30pm Cymun | Eucharist

4.30pm Gosber ar Gan | Choral
Evensong

Dydd Mercher | Wednesday
12.30pm Cymun | Eucharist
10.00pm Gwylnos | Vigil

Dydd Iau | Thursday
12.30pm Cymun | Eucharist

2.00pm | Eglwys y Groes Cymun |
Eucharist

5.30pm Gosber ar Gan | Choral
Evensong

Dydd Gwener | Friday

10.55am | Wrth y Gofeb | At the War
Memorial Defod Goffa | An Act of
Remembrance

12.30pm Cymun | Eucharist
Dydd Sadwrn | Saturday

Nid oes gwasanaeth am 12.30pm
There is no service at 12.30pm

13 Tachwedd | Sul y Cofio
13 November | Remebrance
Sunday

8.15am Holy Eucharist

10.00am Y Gwasanaeth Coffa
Dinesig | The Civic Remembrance
Service
Te Deum, Vaughan Williams; Ni a'u
cofiwn hwy, Ogdon; | was glad, Parry;
Gorymdaith | Procession, Sumsion

3.30pm Gosber ar Gan | Choral
Evensong
Gwasanaeth Caerloyw | Gloucester
Service, Howells; O pray for the peace

of Jerusalem, Howells; Rhagarweiniad
Salm 1.2 | Psalm Prelude 1.2, Howells

Ein gweddi
Ein cymuned Banc Bwyd y Gadeirlan

Ein hesgobaeth Ardal Weinidogaeth
Bro Cyngar

¥Yn glaf Glenys Dore; Joy Levine,
offeiriad; David Beale; Catriona
Caroll; Param Cumaraswamy; Hannah
Wyn Roberts; Judith Helen; Muriel
Kiddall; Suze Allison; Clare Jones;
Paul Pelosi

A fu farw’n ddiweddar Cledwyn
Jones; Pauline Taylor; Teresa Lee

Gwyl goffa —

Diogelu

Mae diogelu plant ac oedolion sydd mewn perygl yn
hanfodol, ac rydym wedi ymrwymo i feithrin amgylchedd
lle mae pawb yn gallu addoli a chymryd rhan ym mywyd
Cadeirlan Deiniol Sant yn ddiogel. Os oes gennych
unrhyw bryderon, codwch nhw ar unwaith gydag aelod
o dim y Gadeirlan.

Cynaliadwyedd a chaniatad

Rydym yn defnyddio papur sydd wedi ei ailgylchu 100%
a'i gynhyrchu & charbon deuocsid isel.

Caiff cynifer o'n gwasanaethau'n eu ffrydio ar Facebook,
ac mae'r recordiad ar gael wedi hynny ar dudalen
Facebook y Gadeirlan. Efallai y bydd ffotograffydd
swyddogol ar ddyletswydd. Mae eich presenoldeb yn
gyfystyr &'ch caniatad i gael eich cynnwys mewn unrhyw
ffilmio, tynnu lluniau, recordio sain neu ddarlledu. Os
nad ydych am i ffotograff ohonoch chi neu blentyn yn
eich gofal gael ei ddefnyddio gan y Gadeirlan, siaradwch
ag aelod o dim y Gadeirlan.

Cydnabyddiaethau

Atgynhyrchir deunydd yn y drefn hon o wasanaeth o
dan CLL 280874. Mae'r gwasanaeth hwn yn cynnwys
rhannau o'r Drefn ar gyfer y Cymun Bendigaid 2004
hawlfraint © Gwasg yr Eglwys yng Nghymru 2004 Mae'r
llithoedd a’r salmyddiaeth Gymraeg yn seiliedig ar The
New Revised Standard Version of the Bible ac Y Beibl
Cymraeg Newydd: Argraffiad Diwygiedig. Daw cytgan

y salmyddiaeth Gymraeg o Nicander, Y Psallwyr (1850)
a’r salmyddiaeth Saesneg o The Saint Helena Breviary
(2019).

Mae delwedd y clawr yn fanylyn o ddarlun o'r ffermdy,
Caeau Gwynion, gan Kyffin Williams (1918-2006).

Cefnogaeth

Caiff y fangre sanctaidd hon llawn
ffydd, gobaith a chariad, a phopeth
sy’n digwydd yma, ei chynnal gan
eich haelioni chi.

| roi rhodd ar-lein ar eich ffén
heddiw, sganiwch y cod
QR isod.

Defnyddiwch ein peiriant rhoi
digyswllt yng nghefn Corff yr
Eglwys i dapio cerdyn neu ffén.

Trwy roi rhodd, byddwch yn ein
helpu i barhau &’'n gwaith hanfodol.

